
Аннотация: Мақолада замонавий педагогик технологияларни қўллаш орқали 

қурилиш конструкцияларини компьютер технологиялари ёрдамида 

лойиҳалашнинг самарали жиҳатлари келтирилган. 

Мустақил диёримизда ислоҳотлар тобора кенг қулоч ёйиб, ҳаётимизнинг барча 

жабҳаларида жуда катта ўзгаришлар содир бўлмоқда. Ҳар бир соҳада замон 

талабларига жавоб бера оладиган ҳамда ривожланаётган хорижий давлатлардаги 

барча соҳаларга тенглаша оладиган янги-янги ғоя ва таклифлар илгари сурилмоқда. 

Ҳозирги кунда барча соҳалар каби қурилиш соҳасида ҳам жуда катта ўзгаришлар 

содир бўлаётганини кўриб турибмиз. Жумладан, кўп қаватли бинолар, турли хил 

шаклдаги бино ва иншоотлар, эски биноларни қайта таъмирлаш ишлари, катта ва 

кичик ўлчамдаги иншоотлар ва хоказолар. Бино ва иншоотларни қуришда 

ишлатиладиган қурилиш материаллари ҳамда қурилиш конструкцияларининг жуда 

кўп қисми ҳозирги кунга келиб турли хил ўлчамда ва турли хил кўринишда ишлаб 

чиқарилмоқда. Бундай янги материаллар ҳамда конструкцияларнинг қўлланилиши 

қурилиш майдонларида жуда кўплаб камчиликларга сабаб бўлмоқда. Мисол 

сифатида, бино ёки иншоотларни қуриш ёки қайта таъмирлаш жараёнлари тўхтаб 

қолиши, қурилиши тугалланган бино ва иншоотлардан фойдаланишда катта ва кичик 

нуқсонларнинг келиб чиқиши, нотўғри қуриш орқали бино ва иншоотлардан тўғри 

фойдалана олмаслик ва хоказолар. 

Ҳар бир соҳа каби қурилиш соҳасида ҳам замонавий педагогик технологияларни 

қўллаш орқали юз бераётган камчиликларни маълум даражада бартараф этиш 

йўлларини  келтириб ўтсак. 

Биринчи, қурилиши кўзда тутилаётган бино ёки иншоотлар учун танланган ер 

майдонини тўла кўздан кечириш. Изоҳ берадиган бўлсак, қурилаётган бино ёки 

иншоотларни қандай мақсадларда қурилаётгани, фойдаланиш учун хар томонлама 

жавоб бера олиши, янги технологияларни танланган жойга мослиги, бино ва 

иншоотлардан фойдаланиш жараёнида камчиликлар юзага келмаслиги, 

транспортлар қатновига қийинчиликлар туғдирмаслиги, у ерда яшовчи аҳолига 

фойдали ва зарарли томонлари, йиллар ўтиб янги замонавий технологияларга талаб 

бўлганда қайта жиҳозлаш мумкинлитги каби жиҳатларини кўздан кечириш керак. 

Иккинчи, танланган ер майдонига қурилиши режалаштирилаётган бино ва 

иншоотларнинг лойиҳа-смета ҳужжатлари. Бино ва иншоотларни қуришда ёки қайта 

таъмирлашда лойиҳа-смета ҳужжатлари жуда катта аҳамиятга эгадир. Ҳозирги кунда 

лойиҳалаш ишлари соҳа мутахассислари томонидан компьютер технологиялари 

ёрдамида амалга оширилиб, қурилиш соҳасининг жадал силжишига туртки 

бермоқда.  Лекин, мутахассислар томонидан компьютер технологиялари ёрдамида 

лойиҳаланаётган бино ёки иншоотларнинг аксарият қисмида фойдали ва сифатли 

томонлари билан бирга жуда кўплаб камчиликларни пайдо қилмоқда. Бу 

камчиликлар, янги материалларга ҳамда янги қурилиш конструкциялари, техник ва 

технологик ёндашувда соҳа мутахассисларининг кўникма ва малакалари етарли 

даражада эмаслигидан далолат беради.  

Ҳар йили соҳа бўйича педагогларни тайёрлаб, ёш мутахассисларга кўникма ва 

малакаларни мунтазам бериб бориш керак. Хорижий давлатларда ишлаб 

чиқарилаётган янги-янги материаллар, янги-янги жиҳозлар, хар хил турдаги 

замонавий техникалар, асбоб-ускуналар ва бошқа шу каби керакли бўлган барча 

маҳсулотлар тўғрисидаги барча маълумотларни ўргатиш ва  лойиҳалаш жараёнида 

жорий қилиш керак. 

Учинчи, қурилиш майдонларида қурилиш жараёнларини олиб бориш. Бино ва 

иншоотларни қуриш ёки қайта таъмирлаш ишлари лойиҳа-смета хужжатлари тайёр 

бўлгандан кейин амалга оширилади. Агарда лойиҳанинг қайсидир қисмларида янги 

материаллардан ёки янги қурилиш конструкцияларидан фойдаланилган бўлса, 

қурувчи ташкилот аъзоларига ҳам бу ҳақида маълумот бериш керак. Янги техника ва 

технологиялар билан ишлаш жараёнларини мутахассис-педагоглар томонидан ёки 

янги педагогик технологиялар орқали тушунтириб бориш керак.  

Тўртинчи, қуриб битказилган бино ёки иншоотлардаги ўзгаришлар. Қуриб 

битказилган ёки қайта таъмирланган бино ёки иншоотларнинг баъзи бир қисмида 

ўзгарган жойлари бўлиши мумкин ва бу ўзгариш орқали келиб чиққан ноқулайликлар 

бўйича якунловчи хулосалар чиқариш даркор. Бу орқали кейинги бўладиган қурилиш 

жараёнларида ўзгаришларга йўл қўймаслик, лойиҳа ишларидаёқ мавжуд бўлмаган 

материаллардан ҳамда конструкциялардан фойдаланмаслик, лойиҳада тўғри 

кўрсатилган ишлар бўйича қурилишни тўғри олиб бориш, қурилиш жараёнлари 

якунлангандан сўнг мутахассисларнинг фикрларини ўрганиш ва бошқа тажрибали 

мутахассислар билан маслаҳатлашиш зарур. 

  Демак, қурилиш соҳасининг кўзга кўринарли энг асосий қисми бу - лойиҳа-

смета қисми эканлиги, уни тўғри ташкил этиш, компьютер технологиялари орқали 

амалга оширишда педагог-мутахассисларнинг ҳамда педагогик технологияларнинг 

ўрни жуда катта эканлиги кўриниб турибди.  

Хулоса қилиб айтганда, қурилишда асосий вазифа лойиҳа-смета 

хужжатларини ишлаб чиқаётган лойиҳалаш ташкилотлари мутахассисларининг 

зиммасида жуда катта масъулият борлиги сабаби уларни йилда икки, уч марта  

мутахассис-педагоглар томонидан соҳадаги янгиликлар билан таништириб 

турилиши мақсадга мувофиқ ҳисобланади.  

